MINUTI

KAMRA TAD-DEPUTATI

L-GĦAXAR PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 53

It-Tlieta, 4 ta’ Settembru, 2007.

Il-Kumitat Permanenti dwar il-Kontijiet Pubbliċi ltaqa' fil-Palazz, il-Belt Valletta, fil-11:32 a.m. 

L-Onor. Charles Mangion, President tal-Kumitat, ippreseda.

PREŻENTI

L-Onor. Austin Gatt (Ministru għall-Investiment, Industrija u Teknoloġija ta’ l-Informazzjoni), l-Onor. Chris Agius; l-Onor. Robert Arrigo; l-Onor. Helena Dalli; l-Onor. Franco Galea (sostitut) u l-Onor. Mario Galea (sostitut) kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru. 52 li saret fil-11 ta’ Lulju, 2007 ġew konfermati. 

KORRISPONDENZA TAL-MINISTRU GĦALL-INVESTIMENT, INDUSTRIJA U TEKNOLOGIJA TA’ L-INFORMAZZJONI DWAR IL-WATER SERVICES CORPORATION. 

Meta fil-bidu tal-laqgħa ċ-Chairman stieden lis-Sur Joseph G. Galea sabiex jieħu parti fil-Kumitat bħala l-Awditur Ġenerali, is-Sur Galea ddikjara li l-kariga uffiċjali kostituzzjonali għalqet mat-terminu tal-mandat tiegħu.

Iċ-Chairman esprima l-opinjoni li l-Uffiċċju ta’ l-Awditur Ġenerali qua Uffiċċju kien għadu għaddej u s-Sur Galea għadu l-persuna li qed tirrappreżenta lill-istess uffiċċju minkejja li t-terminu ta’ żewġ skadenzi tiegħu għadda.
KORRISPONDENZA

Fuq struzzjonijiet tas-Sedja l-iskrivana tal-Kumitat qrat din il-korrispondenza:

Ittra datata 30 ta’ Awissu 2007 mingħand il-Ministru Austin Gatt liċ-Chairman tal-Kumitat;                                                                                                                                        
Ittra datata 31 ta’ Awissu 2007 mingħand iċ-Chairman tal-Kumitat lill-Membri kollha tal-PAC; u

Ittra datata 31 ta’ Awissu 2007 mingħand il-Ministru Austin Gatt liċ-Chairman tal-Kumitat.
Wara diskussjoni fejn fiha ma ntlaħaqx qbil dwar jekk għandux ikun il-Kumitat li jinvestiga jew inkella l-Awditur Ġenerali ġew imressqa żewġ mozzjonijiet.

Il-Ministru għall-Investiment, Industrija u Teknoloġija ta’ l-Informazzjoni ressaq din il-mozzjoni:

“Peress illi skond stqarrija uffiċjali (annessa) maħruġa mill-Partit Laburista nhar il-Ħadd 26 ta’ Awissu 2007 bit-titolu “Dr Alfred Sant jitlob għal inkjesta pubblika fuq dak li għaddej fil-korporazzjoni għas-Servizzi ta’ l-Ilma’’, il-Kap ta’ l-Oppożizzjoni sfida lili u liċ-chairperson tal-Korporazzjoni tas-Servizzi ta’ l-Ilma biex nagħmlu inkjesta pubblika fuq dak li għaddej fi ħdan l-istess korporazzjoni, għaliex skond hu hemm l-affarijiet jintnu, (kliem sottolinejat fl-ewwel paragrafu ta’ l-istqarrija);
Peress illi skond l-istess stqarrija u fir-rigward tax-xogħol li qed isir fuq l-impjant tat-trattament tad-drenaġġ f’Għawdex, Dr Sant allega li:

1. Il-kuntratt ingħata lil kuntrattur Għawdxi minkejja li kien hemm offerta orħos b’Lm1.5 miljun “iżda x-xogħol xorta ingħata lill-istess kuntrattur, li dan il-kunttattur huwa Għawdxi tal-qalba, ħabib kbir ta’ ġewwa tal-Ministru Giovanna Debono u ħabib u qrib ħafna tal-Ministru Jesmond Mugliett”.  Minn dan il-kliem hu evidenti li Dr Sant qed jallega li dan il-kuntrattur ma kienx ħaqqu jieħu dan il-kuntratt u ħadu biss għax għandu l-ħbieb;

2 Iċ-chairman ta’ l-istess Korporazzjoni qed jgħatti allegat xogħol ħażin li sar minn dan il-kuntrattur fuq l-imsemmi proġett;
3 Jien naf b’dan ix-xogħol ħażin tant li ridt liċ-chairman jieħu azzjoni dwarha – allegazzjoni li jiena diġa’ ċħadt kategorikament.

Peress illi hu fl-interess ta’ kulħadd, iżda wkoll fl-interess tal-persuni msemmija minn Dr Alfred Sant, li ssir inkjesta pubblika biex tinkixef il-verita’ kollha;

Peress illi hu fl-interess ta’ l-amministrazzjoni retta tal-fondi pubbliċi li tali inkjesta tkun miftuħa, trasparenti u tagħti lil Dr Alfred Sant l-aktar opportunita’ wiesgħa mhux biss biex iġib il-provi  li għandu u jħarrek kull xhud li jixtieq, iżda anke saħansitra jistaqsihom hu stess id-domandi kollha li jrid u jidhirlu;

Peress li hu wkoll ta’ importanza li tali allegazzjonijiet jiġu mistħarrġa malajr kemm jista’ jkun – konsistentement mal-bżonn li tiġi salvagwardata b’mod sħiħ l-integrita’ tal-proċess fih innifsu u mhux jitħalla żmien twil imdendel mingħajr konklużjoni;

Peress illi l-artiklu 120E (1) (a) ta’ l-Ordnijiet Permanenti tal-Kamra tad-Deputati jagħti s-setgħa lill-Kumitat dwar il-Kontijiet Pubbliċi li jifli ħwejjeġ li għandhom x’jaqsmu mal-kontijiet pubbliċi li jiġu lilu riferuti mill-Kamra, minn Ministru jew mid-Direttur tal-verifika;

Dan il-kumitat qiegħed għalhekk jirrisolvi li għandu:

1. Immedjatament jibda jistħarreġ it-tliet allegazzjonijiet magħmula minn Dr Alfred Sant u  msemmija f’din il-mozzjoni.
2. Jistieden biex jagħtu x-xhieda tagħhom quddiem il-Kumitat lill-:

a. Kap ta’ l-Oppożizzjoni;

b. Iċ-chairperson tal-Kumitat tal-Kuntratti biex jixhed dwar il-proċess ta’ l-għoti tat-tender għax-xogħol fuq l-impjant tat-trattament tad-drenaġġ f’Għawdex;

c. Iċ-Chairman tal-Korporazzjoni tas-Servizzi ta’ l-Ilma biex jixhed dwar l-istess tender u anke dwar l-allegazzjonijiet ta’ xogħol ħażin li għamel il-Kap ta’ l-Oppożizzjoni;

d. Iċ-Chief Executive Officer tal-Korporazzjoni tas-Servizzi ta’ l-Ilma biex jixhed dwar l-allegazzjoni ta’ xogħol ħażin li għamel il-Kap ta’ l-Oppożizzjoni.
3. Jiffissa skeda ta’ laqgħat għal seduti regolari – jekk hemm bżonn kuljum
sakemm tkun ġiet eżawrita x-xhieda kollha.”.
L-Onor. Helena Dalli ressqet din il-mozzjoni:
“Illi biex il-Kumitat ikun jista’ jesegwixxi x-xogħol mitlub lilu sewwa, jeħtieġ li jkollu rapport mill-Awditur Ġenerali li jinvestiga b’mod komprensiv l-allegazzjonijiet imsemmija fl-ittra tal-Ministru Gatt, kif ukoll jifli u jinvestiga fil-fond ir-rimarki u l-osservazzjonijiet dwar “overruns” inklużi fl-ittra ndirizzata liċ-Chairman tal-Korporazzjoni mill-Ministru Gatt ddatata 9 ta’ Awissu 2007.

L-Awditur Ġenerali jkun mitlub li jintavola fil-Parlament ir-rapport tiegħu fl-iqsar żmien possibbli biex immedjatament wara jkun diskuss fil-Kumitat għall-Kontijiet Pubbliċi.”.
B’riferenza għall-mozzjoni mressqa mill-Onor. Helena Dalli, l-Onor. Austin Gatt, Ministru għall-Investiment, Industrija u Teknoloġija ta’ l-Informazzjoni flimkien mal-Membri tan-naħa tal-Gvern iddikjaraw li jaqblu mal-mozzjoni limitatament għall-parti fejn l-investigazzjoni ta’ l-Awditur Ġenerali tkun limitata għall-cost overruns.

Meta ċ-Chairman poġġa għall-vot il-mozzjoni mressqa mill-Onor. Austin Gatt, Ministru għall-Investiment, Industrija u Teknoloġija ta’ l-Informazzjoni, il-Kumitat ivvota hekk:

Favur:  4





Kontra:  3

Onor. Robert Arrigo




Onor. Chris Agius

Onor. Franco Galea




Onor. Helena Dalli

Onor. Mario Galea




Onor. Charles Mangion

Onor. Austin Gatt

Il-mozzjoni għaddiet.

Iċ-Chairman għadda mbagħad biex poġġa għall-vot il-mozzjoni mressqa mill-Onor. Helena Dalli u l-Kumitat ivvota hekk:

Favur:  3





Kontra:  4
Onor. Chris Agius




Onor. Robert Arrigo
Onor. Helena Dalli




Onor. Franco Galea
Onor. Charles Mangion



Onor. Mario Galea







Onor. Austin Gatt
Il-mozzjoni m’għaddietx.

Fin-12:23p.m. iċ-Chairman aġġorna l-Kumitat.

